Téarmaí agus Coinníollacha Ginearálta a rialaíonn rannpháirteachas sa
Scéim um Chúram agus Oideachas Luath‑Óige (ECCE).

Meán Fómhair 2010
1.
Ní mór d’aon soláthraí seirbhíse rannpháirteacha conradh comhaontaithe a bheith aige leis an Aire Sláinte agus Leanaí agus:

(a) ní mór Feidhmeannacht na Seirbhíse Sláinte (FSS) a chur ar an eolas gur seirbhís réamhscoile í agus ní mór di na Rialacháin Cúram Leanaí (Seirbhísí Réamhscoile) (Uimh. 2) 2006 a chomhlíonadh go sásúil, nó

(b) bheith ina sholáthraí seirbhíse atá cláraithe le Bord Oideachais Montessori Éireann (IMEB) agus nár cuireadh FSS ar an eolas mar gheall orthu cheana.

2.
Beidh Oifig an Aire Leanaí agus Gnóthaí Óige (OALGÓ) freagrach as riarachán na scéime seo.  Is ó Mheán Fómhair 2010 go Lúnasa 2012 a mhairfidh Téarma an chonartha, ach beidh an dá pháirtí i dteideal deireadh a chur leis an gcomhaontú ag deireadh Lúnasa 2011 faoi réir fógra 3 mhí a thabhairt don pháirtí eile.

3.
Ní mór do sholáthraithe seirbhíse rannpháirteacha a bheith ag trádáil mar thrádálaí aonair, comhpháirtíocht, cuideachta faoi dhliteanas teoranta nó mar Bhord Bainistíochta Scoile agus ní mór dóibh a léiriú go bhfuil siad ag comhlíonadh dualgais chánach trí Dheimhniú Imréiteach Cánach reatha a sholáthar.

4.
Ní mór do sholáthraithe sheirbhísí rannpháirteacha comhaontú a dhéanamh go n‑úsáidfidh siad an deontas a gheobhaidh siad faoin scéim ECCE chun bliain réamhscoile saor in aisce sa Chúram agus Oideachas Luath‑Óige a sholáthar do gach leanbh cáilithe, faoi mar a fhoráiltear i dtéarmaí agus i gcoinníollacha na scéime, i gcomaoin na táille caipitíochta a íocann an soláthraí seirbhíse le OALGÓ.

5. 
De ghnáth, ní mór do leanaí rannpháirteacha a bheith níos sine ná 3 bliana agus 2 mhí, agus níos óige ná 4 bliana agus 7 mí, faoi Mheán Fómhair na bliana ábhartha. Ceadófar eisceachtaí má léiríonn measúnacht atá déanta ag an FSS nó ag lia comhairleach cóireála ar leanbh go bhfuil riachtanais speisialta ar an leanbh, riachtanais a chuirfidh moill ar é/í a chur ar scoil, nó más cuí glacadh le leanaí is sine mar gheall ar bheartas clárúcháin na scoile áitiúla. 

6.
Faoi réir na heisceachta a leagtar síos sa choinníoll seo, ní ceadmhach do leanaí páirt a ghlacadh sa scéim i níos mó ná tréimhse amháin sholáthair, a ritheann idir Meán Fómhair agus Lúnasa gach bliain.  Má tá measúnacht déanta ar leanbh ag FSS nó ag lia comhairleach cóireála a léiríonn go bhfuil míchumas suntasach ar leanbh, agus má dhearbhaíonn FSS nó an lia comhairleach cóireála go ngabhfadh sé go suntasach chun leasa an linbh an dara bliain réamhscoile a sholáthar dó, d’fhéadfadh an leanbh sin, de rogha OALGÓ, cead a fháil chun páirt a ghlacadh sa scéim don dara bliain.  Ní chuirfear an rogha sin i bhfeidhm má tá an bhliain réamhscoile saor in aisce á soláthar mar chuid de shainseirbhís do leanaí faoi mhíchumas.

7.
Ní mór ochtar leanaí, ar a laghad, a bheith cláraithe leis an soláthraí seirbhíse sa bhliain réamhscoile.  Faoi réir na ceanglais chonartha go léir eile a chomhlíonadh, déanfar eisceachtaí a mheas sna cásanna seo a leanas:

· má tá ochtar leanaí ar a laghad cláraithe leis an soláthraí seirbhíse ach mura bhfuil ach triúr nó níos mó acu sa bhliain réamhscoile agus cúis mhaith leis sin, agus má bheidh an chuid eile incháilithe don bhliain réamhscoile an bhliain dár gcionn, agus

· má tá, ar chúis mhaith, cúigear leanaí ar a laghad cláraithe sa bhliain réamhscoile le soláthraí seirbhíse beag, soláthraí a mheastar a bheith oiriúnach do bhliain réamhscoile a chur ar siúl. 

8.
Ní mór do sholáthraithe seirbhíse rannpháirteacha comhaontú a dhéanamh go ndéanfaidh siad clár cuí oideachasúil a sholáthar do leanaí atá sa bhliain réamhscoile, clár a chloíonn le prionsabail Síolta, an creat náisiúnta um chúram agus oideachas sna luathbhlianta.  Chun an riachtanas sin a chomhlíonadh, tabharfaidh Comhordaitheoirí Síolta agus an Coiste Cathrach nó Coiste Contae áitiúil um Chúram Leanaí (CCC) cúnamh do sholáthraithe seirbhíse rannpháirteacha.  Ní mór do sholáthraithe seirbhíse rannpháirteacha comhaontú a dhéanamh go nglacfaidh siad le cuairteanna cuiditheacha agus le comhairle ó Chomhordaitheoirí Síolta agus ó bhaill foirne an CCC áitiúil. 

9.
Ní mór do Cheannaire Bliain Réamhscoile, i gcomhar le hoibrí cúram leanaí, bliain réamhscoile a sheachadadh a fhreastalaíonn ar idir 16 agus 20 leanbh, de réir mar a oireann don suíomh.  Má fhreastalaíonn bliain réamhscoile ar idir 8 agus 10 leanbh ar a mhéid, de réir mar is cuí, ní mór do Cheannaire Bliain Réamhscoile í a sheachadadh.  Ní mór do Cheannairí Bliain Réamhscoile deimhniú um dhámhachtain mhór a bheith acu, dámhachtain ag leibhéal 5 ar a laghad ar Chreatoibre Náisiúnta na gCáilíochtaí (NFQ) nó cáilíocht comhionann leis sin a bhfuil aitheantas náisiúnta aici i réimse an chúram leanaí/an oideachais luath‑óige.  Idir Meán Fómhair 2010 agus Lúnasa 2012, measfar an riachtanas cáilíochta a bheith comhlíonta más féidir le duine a léiriú go bhfuil teastas bainte amach aige/aici i ndámhachtain in ECCE, dámhachtain a áiríonn ábhar mór agus a chuimsíonn na réimsí eolais is tábhachtaí, forbairt leanaí, luathfhoghlaim, sláinte agus leas, agus má tá dhá bhliain ar a laghad de thaithí oibre ag an duine, taithí ar phost freagrach a phléann le leanaí atá idir 0‑6 bliana d’aois.

10.
Ag tús gach téarma nó tréimhse íocaíochta, de réir mar is infheidhme, íocfar deontas caipitíochta le soláthraithe seirbhíse i leith leanaí incháilithe atá cláraithe agus atá ag freastal ar an tseirbhís.  I gcás soláthraí seirbhíse seisiúnaí naíonra, is éard atá sa tsuim chaipitíochta de ghnáth ná suim atá comhionann le €64.50 in aghaidh na seachtaine ar feadh 38 seachtain.  Beidh suim chaipitíochta níos airde ná sin, comhionann le €75 in aghaidh na seachtaine ar feadh 38 seachtain, iníoctha le soláthraithe seirbhíse seisiúnaí naíonra má tá céim bhaitsiléara san oideachas óige/luathoideachas (leibhéal 7, ar a laghad, ar Chreatoibre Náisiúnta na gCáilíochtaí (NFQ) nó comhionann leis sin) ag gach Ceannaire Réamhscoile, agus má tá 3 bliana de thaithí oibre sa réimse sin acu, agus má tá mór‑dhámhachtain ábhartha san oideachas óige/luathoideachas (leibhéal 5 ar NFQ nó comhionann leis sin) ag gach Cúntóir Réamhscoile.  I gcás soláthraí seirbhíse cúram lae atá lánaimseartha nó páirtaimseartha, beidh an tsuim chaipitíochta comhionann le €48.50 in aghaidh na seachtaine ar feadh 50 seachtain.

11.
Is féidir le soláthraithe seirbhíse páirt a ghlacadh sa scéim ar bhonn roinnt roghanna.

Ní mór do sholáthraí seirbhíse seisiúnaí naíonra seirbhís réamhscoile a sholáthar ar feadh 3 uair an chloig in aghaidh an lae, cúig lá sa tseachtain ar feadh 38 seachtaine (183 lá) in aghaidh na bliana, i gcomaoin tháille chaipitíochta €64.50 in aghaidh na seachtaine. D’fhéadfadh go gceadófaí eisceachtaí mura féidir le soláthraí seirbhíse seisiúnaí, ar chúis mhaith, feidhmiú ar feadh 5 lá.  Má cheadaítear eisceacht ar an mbonn sin, beidh cead ag an tseirbhís páirt a ghlacadh sa scéim má sholáthraíonn sí an bhliain réamhscoile ar feadh 3 uair an chloig 30 nóiméad in aghaidh an lae, 4 lá sa tseachtain.  I gcásanna den sórt sin, ní mór don soláthraí seirbhíse an bhliain réamhscoile a sholáthar thar 41 seachtain (157 lá) agus ba cheart a thuiscint go mbaineann tagairtí do sheirbhísí 38 seachtain leis na seirbhísí sin.)
Ceanglófar ar sholáthraí seirbhíse cúram lae lánaimseartha nó pháirtaimseartha seirbhís réamhscoile a sholáthar ar feadh 2 uair an chloig agus 15 nóiméad in aghaidh an lae, cúig lá sa tseachtain ar feadh 50 seachtain (241 lá) in aghaidh na bliana, i gcomaoin táille chaipitíochta de €48.50 in aghaidh na seachtaine.   Mura bhfreastalaíonn leanbh amháin nó níos mó ar sheirbhís cúram lae lánaimseartha nó páirtaimseartha ach ar feadh 3 lá sa tseachtain, agus cúis mhaith leis sin, is féidir leis an soláthraí seirbhíse páirt a ghlacadh sa scéim má sholáthraíonn sé bliain réamhscoile do na leanaí sin ar feadh 3 uair an chloig agus 45 nóiméad in aghaidh an lae sa tseachtain.  I gcásanna den sórt sin, ní mór don soláthraí seirbhíse an bhliain réamhscoile a sholáthar thar 50 seachtain (145 lá) agus ba cheart a thuiscint go mbaineann tagairtí do sheirbhísí 50 seachtain leis na seirbhísí sin.
D’fhéadfadh go mbeadh socruithe don soláthar réamhscoile éagsúil mar seo a leanas.  Tá sé de rogha ag an soláthraí seirbhíse páirtaimseartha agus lánaimseartha seirbhís sheisiúnach a sholáthar thar 38 seachtain sa bhliain (nó 2 sheirbhís sheisiúnacha gach lá), agus tá sé de rogha ag an soláthraí seirbhíse seisiúnaí 2 uair a chloig agus 15 nóiméad in aghaidh an lae a sholáthar thar 50 seachtain.  Má tá sé beartaithe ag soláthraí seirbhíse páirt a ghlacadh sa scéim trí sheirbhís 38 seachtain agus seirbhís 50 seachtain a sholáthar, ba cheart é sin a chur go soiléir ar an bhfoirm iarratais chomhlánaithe. 

12. 
I ngach cás, ní mór do sholáthraithe seirbhíse rannpháirteacha an soláthar ábhartha réamhscoile a fheidhmiú saor in aisce do thuismitheoirí i gcomaoin an deontais chaipitíochta ábhartha agus ba cheart go mbeadh rochtain ag tuismitheoirí ar an tSeirbhís Réamhscoile más ar an gcuid réamhscoile amháin den tseirbhís a fhreastalaíonn a leanbh.  Féadann soláthraithe seirbhíse rannpháirteacha táillí a ghearradh ar thuismitheoirí, áfach, as breisiúcháin roghnacha mar seo a leanas:

· uaireanta sa bhreis ar an mbliain réamhscoile saor in aisce.  I gcás seirbhíse lánaimseartha nó páirtaimseartha, cuirfidh an soláthraí seirbhíse ar fáil uaireanta sa bhreis ar an soláthar réamhscoile agus gearrfaidh siad táille astu.  I gcás soláthraí seirbhíse seisiúnaí, is féidir leis 30 nóiméad breise in aghaidh an lae a thairiscint mar bhreisiúchán roghnach ar féidir táille a ghearradh as.  Féadann soláthraí seirbhíse páirtaimseartha atá laistigh den mhúnla 38 seachtain, 2 uair an chloig in aghaidh an lae ar a mhéad a thairiscint mar bhreisiúchán roghnach ar féidir táille a ghearradh as;

· freisin is féidir seirbhísí roghnacha breise a sholáthar i bhfoirm gníomhaíochtaí nó seirbhísí éagsúla aonuaire nó leanúnacha mar thurais, cóisirí lá breithe, acmhainní sonracha teagaisc mar rince nó ceol, agus bia.

Nóta:  Ní mór do sholáthraithe seirbhíse rannpháirteacha a chinntiú go gcuirtear in iúl do thuismitheoirí nach bhfuil sé éigeantach go n‑aontóidís le huaireanta breise nó le haon táille roghnach agus nach gá dóibh aontú mar choinníoll de chlárú tosaigh nó leantach, agus ní mór dóibh a chinntiú go gcuirtear ar fáil gníomhaíochtaí oiriúnacha atá bunaithe ar chlár do leanaí nach bhfuil rannpháirteach i ngníomhaíocht roghnach má bhíonn an ghníomhaíocht sin ar siúl le linn na tréimhse riachtanaí de sholáthar réamhscoile.  Is féidir éarlais áirithinte a iarraidh ar thuismitheoirí fad is nach mó í ná dhá oiread na suime caipitíochta seachtainiúla a bhaineann leis an tseirbhís, agus ar choinníoll go n‑aisíoctar í le tuismitheoirí faoi dheireadh Mheán Fómhair 2010 nó Mheán Fómhair 2011, mar is infheidhme.
13.
Ní mór go gcomhlíonfadh gach áit a sholáthraíonn an soláthraí seirbhíse faoin scéim na riachtanais maidir le fad in aghaidh lae, laethanta in aghaidh na seachtaine agus seachtainí in aghaidh na bliana.  Níl sé éigeantach go bhfreastalóidh leanaí gach lá, ach ba cheart go dtabharfadh soláthraithe seirbhíse tús áite do leanaí i gcás ina dtugann tuismitheoirí le fios go bhfuil sé ar intinn acu an áit a úsáid  ar feadh 4 lá sa tseachtain ar a laghad.  Níor cheart do sholáthraí seirbhíse naíonra leanaí a chlárú faoin scéim ar an mbonn go soláthrófar áit i bpáirt .i. má roinneann níos mó ná leanbh amháin áit sa bhliain réamhscoile agus gach ceann acu ag freastal ar feadh líon áirithe laethanta sa tseachtain.  Idir Meán Fómhair 2010 agus Lúnasa 2012, áfach, breithneofar cás soláthraithe seirbhíse atá ag iarraidh páirt a ghlacadh sa scéim agus níos mó ná leanbh amháin ag roinnt áite sa bhliain réamhscoile acu, gach leanbh ag freastal ar feadh líon áirithe laethanta sa tseachtain.  Má cheadaítear comhaontú ar an mbonn sin, íocfar deontas caipitíochta pro‑rata don soláthraí seirbhíse (.i. comhairfear an deontas i bhfianaise líon iomlán na leanaí a fhreastalaíonn gach lá, seachas i bhfianaise líon iomlán na leanaí a fhreastalaíonn gach seachtain).  I gcás go dtiocfadh acmhainn bhreise chun cinn sa tseirbhís le linn na tréimhse sin m.sh. má imíonn leanbh chun áit iomlán a ghlacadh i mbliain réamhscoile i seirbhís eile, ba cheart an acmhainn bhreise a chur ar fáil do leanbh nó do leanaí eile atá ag freastal ar an tseirbhís cheana féin.

14.1
Má tá soláthraí seirbhíse a ghlac páirt sa Scéim ECCE idir Eanáir agus Lúnasa 2010 ag iarraidh páirt a ghlacadh sa scéim arís ó Mheán Fómhair 2010 ar aghaidh, ní mór dó foirm iarratais a chomhlánú agus a chur isteach chuig OALGÓ faoi 30 Aibreán 2010.  Ní mór na rudaí seo a leanas a chur leis an bhfoirm iarratais: (1) Deimhniú Imréiteach Cánach atá reatha, (2) cóipeanna de cháilíochtaí atá ag an bhfoireann (nó sonraí faoi aon athruithe ar cháilíochtaí a tharla ón uair dheireanach a cuireadh iarratas isteach) agus (3) sonraí bainc agus seoladh ríomhphoist an iarratasóra.

14.2
Má tá soláthraí seirbhíse nár ghlac páirt sa Scéim ECCE idir Eanáir agus Lúnasa 2010 ag iarraidh páirt a ghlacadh sa scéim ó Mheán Fómhair 2010 ar aghaidh, ní mór dó foirm iarratais, chomh maith leis na sonraí a luaitear i mír 14.1, a chomhlánú agus a chur isteach chuig an gCoiste Cathrach nó Coiste Contae áitiúil um Chúram Leanaí (CCC) faoi 30 Aibreán 2010.

15.
Ceanglófar ar sholáthraithe seirbhíse gach ceanglas conartha a chomhlíonadh agus conradh a bheith ar bun acu le OALGÓ faoi Iúil 2010.  D’fhéadfadh dáta is déanaí ná sin a bheith i gceist má shíleann OALGÓ gur cuí sin.  Áireofar le riachtanais chonartha riachtanais a rialaíonn coimeád taifead, cuntais agus nósanna imeachta iniúchta. Beidh ar gach soláthraí faofa Beartas Táillí a chur faoi bhráid an CCC áitiúil nuair a bheidh an conradh á dhéanamh, beartas a léiríonn go mbaintear lánúsáid as an gcaipitíocht chun laghdú a dhéanamh ar an táille a ghearrtar ar thuismitheoirí i gcomhair uaireanta breise, más amhlaidh a fhreastalaíonn an leanbh ar feadh tréimhse is faide ná na huaireanta is lú.  Nuair a iarrfaidh OALGÓ amhlaidh, ní mór do sholáthraithe seirbhísí teagmháil a dhéanamh trí ríomhphost agus tuairisceán leictreonach a dhéanamh i Meán Fómhair 2010 agus ar dháta(í) eile ina dhiaidh sin, ag tabhairt sonraí faoi leanaí incháilithe atá cláraithe, na leanaí sin a bhfuil an deontas caipitíochta á éileamh ar a son.

